
sþ. 297. Tillaga til þingsályktunar [187. mál]
um sykur hreinsunar stöð í Hveragerði.

Flm.: Þórarinn Sigurjónsson.

Alþingi ályktar að fela ríkisstjórninni að láta fram fara könnun á hagnýtu gildi
þeirra hugmynda sem upp hafa komið um sykurhreinsunarstöð í Hveragerði.

Greinargerð.

Tillaga þessi var flutt á síðasta þingi, en ekki vannst tími til að ræða hana þá.
Er hún því endurflutt nú.

Nú eins og oft áður hefur verið mikið rætt um sykurkaup landsmanna, sem ekki
er óeðlilegt, því að þau hafa verið mjög mikil, eða sem næst 50 kg á ári að meðaltali
á hvern íbúa landsins.

Allt þetta magn er flutt til landsins fullhreinsað frá öðrum löndum og greitt
með verðmætum gjaldeyri. En heildarmagnið, sem til landsins er flutt, mun vera 10
til 11 þúsund tonn árlega.

A undanförnum árum hefur Hinrik Guðmundsson verkfræðingur gert athuganir
á hagkvæmni þess að reisa og reka sykurhreinsunarstöð hér á landi, t. d .. í Hvera-
gerði. Reiknar hann með, að stofnkostnaður stöðvar fyrir innlenda neyslu mundi
á núgildandi verðlagi nema rúmum 1000 millj. kr. og að gjaldeyrissparnaður við
að flytja sykur inn inn í landið óhreinsaðan mundi nema um 150 millj. kr. á ári.

Gert er ráð fyrir að flytja hrásykurinn með skipum lausan í lest til landsins og
hreinsa hann með gufu frá jarðvarma. Mun þurfa um 35 þús. tonn af jarðgufu á ári
til þess að hreinsa þetta magn, en af henni er nóg til í Hveragerði. Það ásamt fleiru
bendir til, að Hveragerði sé heppilegur staður fyrir slíka verksmiðju.

Gert er ráð fyrir, að 60 manns vinni við slíkt fyrirtæki, og líkur eru til sam-
kvæmt athugunum, að sparnaður af rekstri slíkrar stöðvar, miðað við verðlag á
sykri fluttum inn hreinsuðum, gæti orðið 90 til 100 millj. kr. á ári.

En til þess að svo geti orðið þarf sykurhreinsunarstöðin að njóta innanlands-
mar kaðarins.

Telja verður eðlilegt, að nú þegar verði gaumgæfilega athugað, hvort ekki sé
hagkvæmt að reisa slíka stöð hér á landi.


